Можна ці нельга?

У матэматыцы даволі часта сустракаюцца задачы, у якіх патрабуецца высветліць, ці можа быць так, як сказана ва ўмове. Адказ павінен быць абгрунтаваным.
Прыклад 1. На тры палiцы пастаўлены 25 кнiг так, што на розных палiцах стаiць розная колькасць кнiг. Цi можа быць на адной з палiц 12 кнiг? Цi можна сцвярджаць, што на адной з палiц не менш за 11 кнiг? Цi можна сцвярджаць, што на адной з палiц кнiг не менш за 10?
Адказ на першае пытанне — так. Калі паставіць на адну паліцу 12 кніг, на другую, напрыклад, 8, а на трэцюю 5, то ўсе ўмовы будуць выкананымы. Тут для абгрунтавання мы прывялі пацвярджальны прыклад.

Адказ на другое пытанне — не. Калі паставіць на адну паліцу 10 кніг, на другую 9, а на трэцюю 6, то ўсе ўмовы будуць выкананымы. Прыведзены прыклад абвяргае сцверджанне пра тое, што заўсёды на адной з палiц не менш за 11 кнiг. Выкарыстаны прыклад для абвяржэння агульнага сцверджання называюць контрпрыкладам. 

Пры пошуку адказа на трэцяе пытанне мы можам падабраць многа пацвярджальных прыкладаў. Але для абгрунтавання адказу “так” неабходна або ўпэўніцца, што разгледжаны ўсе магчымыя варыянты размяшчэння кніг на паліцах, або прывесці неабвержныя аргументы, г. зн. доказ. Разважанне тут можа быць наступным.
Дапусцім, што трэцяе сцверджанне непраўдзівае. Тады на кожнай паліцы кніг менш за 10. А паколькі на розных палiцах стаiць розная колькасць кнiг, то ўсяго кніг на паліцах будзе не больш за 9 + 8 + 7, г.зн. за 24. Але кніг пастаўлена 25 у адпаведнасці з умовай. Таму зробленае дапушчэнне трэба адхіліць і пагадзіцца, што праўдзіцца яго адмоўе: на адной з палiц кніг не менш за 10.
Прапануем некалькі задач для самастойнага рашэння.
1. Лічбы 1, 2, 3, 4, 5, 6, 7, 8, 9 запісаны адна за другой. Ці можна так расставіць дужкі і знакі дзеянняў, каб атрыманы выраз быў роўны нулю?

2. Вася прапанаваў такую прымету падзельнасці на 27: калі сума лічбаў ліку дзеліцца на 27, то і сам лік дзеліцца на 27. Ці праўдзівая гэта прымета?
3. Лік 2022 узвялі ў куб і вынік павялічылі на 3; атрыманы лік таксама ўзвялі ў куб і вынік павялічылі на 3; атрыманы лік зноў узвялі ў куб і вынік павялічылі на 3 і г.д. Атрымалася паслядоўнасць лікаў, у якой кожны наступны большы на 3 за куб папярэдняга. Ці можа ў ёй сустрэцца лік, які заканчваецца лічбай 8?
4. Ці існуе такі натуральны лік, які пасля множання на 2 становіцца квадратам, пасля множання на 3 — кубам, пасля множання на 5 — пятай ступенню, пасля множання на 7 — сёмай ступенню натуральнага ліку?
5. Ці існуе такі натуральны лік, які пасля множання на 2 становіцца квадратам, а пасля множання на 4 — чацвёртай ступенню цэлага ліку?
6. Ці можна так запісаць лікі ў клеткі прамавугольнай табліцы, каб здабытак лікаў кожнага слупка быў роўны 2, а здабытак лікаў кожнага радка быў роўны 3?
7. Ці існуе такі пяцізначны лік, сума лічбаў якога дзеліцца на 13 і сума лічбаў на 1 большага ліку таксама дзеліцца на 13?
8. Ці можна адзначыць на плоскасці 7 пунктаў так, каб сярод любых трох з іх знайшлося два, адлелыя адзін ад другога на 3 см?
9. Ці можна на плоскасці ўзяць 5 прамых так, каб кожная з іх перасякала дакладна 3 іншыя?
10. На прамой адзначаны 4 пункты і яшчэ адзі пункт адзначаны па-за гэтай прамой. Усяго ёсць 6 трохвугольнікаў з вяршынямі ў гэтых пунктах. Ці могуць усе яны быць раўнабокімі?

11. Узялі пяць натуральных лікаў і для кожных двух запісалі іх суму. Ці маглі ўсе 10 атрыманых сум заканчвацца рознымі лічбамі? 

